
Myẽꞌym eꞌat hawyi teꞌeruwaꞌatunug miitꞌin tawa Kana pe 
yi Karireia pe. Miꞌi tote taꞌatunug ienuk hap katupono 
typy ok woꞌokyiꞌat hap eꞌat taꞌatunug itote. Iesui ty wy 
toineꞌen itote. Iꞌewyte Iesui hemiitꞌin wywo taꞌatuwenka 
iꞌatuwoꞌokyiꞌat hap ienuk hap kape.



Miꞌi turan maꞌato Uwa sapo hy taꞌatumoꞌẽ yne raꞌyn miꞌi 
pote Iesui ty toꞌe -Yt kat i raꞌyn wyti Uwa sapo hy meiũpe 
Uimepyt e. Miꞌi hawyi ity toꞌe ienuk nug hat eropat haria 
pe -Kat e Uimepyt ehepe hap ewy o ewetunug eipoꞌoro 
hap oktan e.



Miꞌi hawyi Iesui toꞌe woꞌeropat haria pe 
-Eweiꞌatuewopyro ro yꞌy wo kamuti koꞌi e. 
Mio tã e hawyi taꞌatupytꞌatnug yne 
taꞌatuewopyro raꞌyn 6 kamuti.



Howopy yne hawyi Iesui toꞌe iꞌatuepe 
-Ewehoꞌosat ro koitywy kamuti piat kurin 
hawyi ewehoꞌopomeꞌeg no ienuk hap 
kaꞌiwat pe e. Miꞌi hawyi 
taꞌatueheꞌeroto miꞌi kape.



Miꞌi hawyi ienuk hap kaꞌiwat hãꞌãg naꞌyn mekewat sapo 
hy yt yꞌy hin i raꞌyn maꞌato Uwa sapo hy wo raꞌyn 
topyhuꞌat yꞌy. Maꞌato yt 
toikuap i aikope pywiat 
Uwa sapo hy wo hap 
maꞌato heropat haria yn 
ikuap. Miꞌi hawyi ikaꞌiwat 
tikay kay tuwewowi 
iharyꞌi rakat nuat.



Miꞌi hawyi toꞌe tope -Mehin e saꞌawyꞌi wuat ienuk nug 
hawe ti uruimoꞌẽ miitꞌin me Uwa sapo hy he rakat e 
maꞌato watꞌypmo ti iꞌatuꞌok 
hawyi uruimoꞌẽ heĩpyt yt he 
rakat i raꞌyn e maꞌato en 
wyti yt uruꞌewy hin i kat 
pote watꞌypmuat raꞌyn 
poꞌog he rakat saꞌawyꞌi 
wuat kai etum 
uruepe Uwa sapo 
hy e. Taꞌi he sese 
ti rat mesuwat 
sapo hy e 
iharyꞌi 
pakup 
takat pe.



Yt miitꞌin mikuap oktan i Iesui haꞌawynug itote Uwa 
sapo hy he rakat yꞌy kawiat 6 kamuti 
howopy toimoherep yꞌy 
kawiat itote. 



Saꞌawyꞌi te turan yt karãpe i Iesui timoherep tesaika hap 
iwato hap nug hamuat mekewat 
Tupana yn inug kuap hap 
minug ewy. Saꞌawyꞌi 
tohaꞌawynug miꞌi tã hap 
tawa Kana pe yi 
                    Karireia pe. 



Toimoherep Tupana esaika hap topiit pywiat wakuap 
nug kuap hap itote. Miꞌi hawyi 
ipotmuꞌeria timohey kahato 
raꞌyn taꞌatupyꞌa piat pyi. 



Itote pyi Iesui tote topotmuꞌe Peteru yat 
kape. Itote Iesui tipuẽti Peteru sakitu 
iꞌahuu kahato teꞌyni pe.



Miꞌi hawyi Iesui topopytyk hawyi meremo ipiit sakup nik 
taꞌyn. Miꞌi hawyi ipoĩꞌam naꞌyn hawyi ipotpap taꞌyn Iesui 
eropat hap ete.



Miꞌi hawyi aat minꞌe turan taꞌatuerut Iesui kape wuatꞌi 
iꞌahuu rakaria wuatꞌi ahiag ipiit piat rakaria. Miꞌi hawyi ti 
yne tawa piaria 
teꞌeruwaꞌatunug 
okenꞌypyke.



Miꞌi hawyi itote Iesui tiꞌatumoehãite iꞌatu kahato iꞌahuu 
rakaria. Iꞌewyte ahiagnia toiꞌatusopo kahato miitꞌin piit 
pyi. Miꞌi hawyi toꞌe i ahiagnia pe -Eipoꞌinik to ahiagnia e. 
Iesui yt tero i ahiagnia iꞌatuehay hamo katupono 
taꞌatukuap taꞌyn uwe Iesui. 



Miꞌi hawyi torannia õꞌẽ haria hemig neran kahato Iesui 
kat pote hemig hap kaipyi hesaika hap tuwẽtem topiit 
pyi miitꞌin torannia iꞌatuehãite hamo. 



Miꞌi turan taꞌatuerut Iesui kape yt ipoĩꞌam kuap i rakat yni 
pe 4 ok herut haria.



Maꞌato yt aikopuo kuap I 
taꞌatuerekosap Iesui kape katupono 
typyꞌi kahato miitꞌin netap wiat pote 
hawyi taꞌatuꞌok hot netap Iesui apy tote. 
Miꞌi hawyi iꞌokhotꞌe hawuo taꞌatumoꞌapyk 
yt hewyry kuap 
i rakat yni 
pe.



Miꞌi hawyi taꞌakasa yne hawyi Iesui tikuap taꞌyn 
tomohey iꞌatuepiat hap koꞌi. 
Miꞌi hawyi toꞌe iꞌahuu rakat 
pe -Uiwy e koitywy ti yt 
naku i eminug saꞌag 
epyꞌa piat atimoweityk 
raꞌyn e. Miꞌi hawyi 
Iesui toꞌe i yt hewyry 
kuap i rakat pe 
-Epoĩꞌam no 
hawyi etiꞌokpoꞌi ro 
eꞌyni hawyi ereto 
ro eꞌyat kape e.



Miꞌi hawyi Iesui teke raꞌyn yara pe temiitꞌin wywo hawyi 
tuwat raꞌyn ihyemyiꞌa wato upi. Tuwat 
turan ywyt uato putꞌok e raꞌyn 
iꞌatuete. Ihytꞌokmoĩ watoꞌin 
kahato raꞌyn ihyemyiꞌa 
wato tote. Miꞌi pote teke 
teke kahato iꞌatueꞌyara pe. 
Miꞌi pykai Iesui toket 
neꞌi yara pe.



Miꞌi hawyi Iesui toꞌe -Kat poteĩ eweikenꞌẽ. Uimohey hit 
kahato apo eipe. Mio tã toꞌe hawyi ipoĩꞌam naꞌyn hawyi 
toꞌe haty wo ywyt uato pe -Epoꞌinik to yꞌy epoꞌinik to 
ywytu e hawyi meremo yꞌy ihy nik taꞌyn. Miꞌi hawyi 
hemiitꞌin teꞌeruwanetup kahato 
iminug kapiat teꞌerehaꞌat 
hawyi -Uweĩ meiũ miit 
iꞌatuꞌe toꞌope. Kat pote 
som ywytu iꞌewyte yꞌy 
toimoperupꞌi 

kuap kahato iꞌatuꞌe toꞌope. 

Katupono Tupana tiꞌatukyꞌe kahato 
miitꞌin haype tutum Tosaꞌyru wẽtup ok 

takat iꞌatuepe e. Miꞌi pote uwe uwe 
imohey miꞌi haria wyti aru yt ikuꞌuro 

sese i maꞌato wuatꞌi eꞌat pe raꞌyn 
iꞌatuehãite hap toineꞌen 

e Iesui.



Humanu 3:23 Katupono yne ywania yne miitꞌin yt naku i 
nug haria tukupteꞌen. Katupono yne miitꞌin yt Uito ewy hin i 

iꞌatuewaku hap ete are e Tupana ahepiat.

Humanu 6:23 Aiminug saꞌag kaipyi tuut haꞌup aikuꞌuro hap 
aiꞌapiheg hap wuatꞌi eꞌat piat. Tupana wat yt haꞌup takat i 
tutum teꞌen neꞌi wuatꞌi eꞌat piat aheineꞌen hamuat ahepe 

Aipotypot Iesui mohey haria aito pote.

Epereu 9:27 Miꞌi hawyi mio tã e Tupana yne miitꞌin me -Miꞌi 
hap ewy eipe wẽtup mo yn eikuꞌuro hap e. Miꞌi hap ewy 
Uimipoꞌoro Eiporekuat nuat Iesui wẽtup mo yn ikuꞌuro 

eikawiatno yne eiminug saꞌag moweityk hamo e. Miꞌi hawyi 
worohoꞌomoherep wuatꞌi miitꞌin ehamo sio Uhaꞌyru mohey 

haria eipe sio yt hap kuap hamo e.



Ewesu 2:8,9 Maꞌato yt aiminug wakuap kaipyi hin i Tupana 
ahehakyeraꞌat. Taꞌi yt hin i uiwyriaꞌin. Ahewaku hap yt 

putꞌok e hin i Tupana wat hewaku hap ewy are. Aikyꞌe hap 
kaipyi towese hap kaipyi tutum ahehakyeraꞌat hap ahepe. 

Watimohey Iesui hawyi tutum ahepe wuatꞌi eꞌat piat 
aheineꞌen hap yt kat i watunug pykai tutum. Pywo pe ti 

tuwekaipyi tutum watomohey Iesui hawyi are. Pyno yt naku 
i watoꞌe -Uito ti wakuat pote Tupana uhehakyeraꞌat yt naku 

i watoꞌe katupono iꞌaparap haria watoineꞌen Tupana 
wanetup hawe miꞌi tupono yt watuwehakyeraꞌat kuap i.



Humanu 10:9,10 Katupono uwe uwe tuwemoherep towẽ 
pyi iraniaꞌin me -Iesui ti Uikaꞌiwat sese e iꞌewyte topyꞌa pe 
hawyi mio tã e -Iesui woromohey kahato ereineꞌen guꞌuro 
pyi hap miꞌi e hat Tupana miehakyeraꞌat no topyhuꞌat e.

Katupono karãpe aipyꞌa pe watoꞌe -Woromohey En Iesui e 
miꞌi hat pe -Waku pe eweikupteꞌen wuatꞌi eꞌat pe e Tupana 

ahepe. Iꞌewyte uwe uwe tuwemoherep iraniaꞌin me towẽ pyi 
Iesui mohey hat sese uito iꞌewyte Uikaꞌiwat kahato Iesui e 
hat pe Tupana toꞌe -Woroehakyeraꞌat en wuatꞌi eꞌat pe e.

Iuwãu 3:16,17 Katupono Tupana tiꞌatukyꞌe kahato miitꞌin 
haype tutum Tosaꞌyru wẽtup ok takat iꞌatuepe e. Miꞌi pote 

uwe uwe imohey miꞌi haria wyti aru yt ikuꞌuro sese i maꞌato 
wuatꞌi eꞌat pe raꞌyn iꞌatuehãite hap toineꞌen e Iesui. Taꞌi 

Tupana tipoꞌoro Tosaꞌyru miitꞌin ehakyeraꞌat hanuat sese. 
Taꞌi yt miitꞌin atumaꞌat yt hamo i Tupana tipoꞌoro Tosaꞌyru e.



1 Iuwãu 5:11-13 Mio tã e aipyꞌa pe -Tupana tum naꞌyn 
uhepe Tosaꞌyru. Miꞌi pote areineꞌen naꞌyn wuatꞌi eꞌat 

piatno watoꞌe aiwepe. Pywo pe ti rat uwe uwe topyhuꞌat 
Tupana Saꞌyru eiam mo miꞌi hat yn toineꞌen wuatꞌi eꞌat pe 
maꞌato uwe uwe yt Tupana Saꞌyru yt eiam mo i miꞌi hat yt 
kat i heineꞌen wuatꞌi eꞌat piat hamuat hap. Eipe ti Tupana 

Saꞌyru mohey haria sese eipe. Miꞌi pote atikyꞌesat 
eweikuap eweikupteꞌen wuatꞌi eꞌat piat hamuat hap. Miꞌi 

hap kuap hamo atiwan mesuwat uimiwan ehepe. 

